
Berita dan gambar oleh Ts. Dr. Mathivannan Jaganathan
 
 
PAKAR UUM PERKASA KEPIMPINAN KOMUNITI MENERUSI WOW COMMUNITY LEADERSHIP DEVELOPMENT PROGRAMME
 

UUM ONLINE: Alor Setar, 14 Ogos 2026 – Kepakaran Universiti Utara Malaysia (UUM) dalam bidang kepimpinan, keusahawanan dan pembangunan komuniti terus mendapat
pengiktirafan apabila Ts. Dr. Mathivannan Jaganathan, Pensyarah Kanan, Pusat Pengajian Pengurusan Perniagaan (SBM), UUM, dijemput sebagai Pakar Penceramah dan
Jurulatih bagi Women of Will (WOW) Community Leadership Development Programme (CLDP).
 
Program anjuran Women of Will (WOW) itu berlangsung dari 14 hingga 16 Ogos 2026 di Grand Alora Hotel, Alor Setar, Kedah, dengan matlamat memperkukuh pengetahuan,
kemahiran dan keyakinan peserta dalam aspek kepimpinan serta meningkatkan keupayaan mereka untuk menyumbang dengan lebih berkesan kepada pembangunan komuniti.

Penglibatan Ts Dr. Mathivannan sebagai penceramah jemputan adalah berdasarkan pengalaman dan kepakaran beliau dalam bidang kepimpinan, pembangunan komuniti,
keusahawanan dan pembangunan kapasiti, yang dilihat mampu memberikan nilai tambah kepada pengalaman pembelajaran peserta program.
 
Pada hari pertama program, beliau mengendalikan sesi yang memberi tumpuan kepada tiga komponen utama, iaitu kepimpinan dan ciri-ciri seorang pemimpin, penglibatan serta
komunikasi dengan komuniti, dan kepimpinan serta tanggungjawab bersama dalam komuniti. Tentatif program turut menyenaraikan sesi beliau berkaitan Leadership Skills &
Attributes, Engaging Communities serta Ability Enhancement: Good 2 Great.
 
Pendekatan latihan yang digunakan bukan sekadar memberi penerangan mengenai teori kepimpinan, sebaliknya menggalakkan peserta memahami kepimpinan melalui refleksi
diri, komunikasi, penglibatan aktif dan tindakan. Antara perkara yang ditekankan ialah keupayaan seseorang pemimpin untuk menghormati orang lain, mendengar pandangan
mereka dan seterusnya membuat keputusan yang lebih baik.

Menurut pendekatan modul yang dibangunkan, proses kepimpinan perlu bermula dengan keupayaan mengenali diri, memimpin orang lain dan akhirnya mencapai hasil yang
memberikan impak. Peserta turut didedahkan kepada konsep membina kecemerlangan diri sebagai asas kepada kepimpinan yang berkesan.
 
Modul tersebut memberi penekanan bahawa individu perlu membangunkan keupayaan diri terlebih dahulu sebelum mampu memimpin, mempengaruhi serta menggerakkan
orang lain secara berkesan. Modul berkenaan dibangunkan khusus dengan tema “Membentuk Kecemerlangan Dalam Diri.”
 
Dalam konteks kepimpinan komuniti pula, penekanan diberikan kepada perubahan minda daripada sekadar menjadi ahli komuniti kepada individu yang sanggup menyumbang
masa, ilmu, pengalaman, jaringan dan sokongan, seterusnya membina kepercayaan dalam kalangan komuniti.
 



Pendekatan ini selari dengan modul Engaging Communities/Bersama Memikul Komuniti yang mengajak peserta menilai apakah bentuk sumbangan yang boleh diberikan kepada
komuniti sebelum mendapatkan kerjasama, kepercayaan dan sokongan daripada anggota komuniti yang lain.
 

Program selama tiga hari itu turut merangkumi pelbagai aspek pembangunan pemimpin komuniti termasuk pengurusan dan inspirasi kepada orang lain, empati, penyelesaian
masalah dan pembuatan keputusan, pengurusan krisis, pelan tindakan komuniti, community mapping, penyediaan laporan serta kemahiran pembentangan.
 
Penglibatan pakar UUM dalam program seperti ini mencerminkan komitmen universiti untuk memastikan kepakaran akademik tidak terhad dalam bilik kuliah, sebaliknya
diterjemahkan kepada pemindahan ilmu dan pembangunan kapasiti masyarakat. Ia juga memperkukuh peranan universiti dalam menyokong usaha melahirkan pemimpin
komuniti yang lebih berkeyakinan, berkemahiran serta mampu mengenal pasti keperluan masyarakat, menggerakkan kerjasama dan menghasilkan perubahan yang memberi
impak secara berterusan.

